
Neulich en der Metzjerei,
do kom die aal Frau Schmitz vörbei
‘ne Blötschkopp drängelte sich vür
un flog dann us d'r Hingerdür
‘ne Fründ vun däm kom flöck eren
un hing dann em Jehackten dren
beide Fründe looßen no
die aal Frau Schmitz en Rauh

Denn Oma Schmitz kann Karate, dat es optimal
Salto, Flic Flac, Quantensprung, dat es för sei normal
un kütt ‘ne fiese Möpp vörbei, dann mäht se im glich klor:
Pass op, mi Fründ, bes nit esu kess! Do fängs d’r glich e paar!

Die Schmitz jing op d’r Huhestroß,
do jingen op sei de Räuber loss
de Finger bahl am Portmonnaie
da taten diese plötzlich weh
Zwei vun denne wore stur
Joch- un Schlösselbeinfraktur
Die fiese Räuber looßen no
die aal Frau Schmitz en Rauh

Diebe wore naachs em Huus
se krähte ‘ne Willkommensjroß
die Bösewichter merkten dann,
dat Oma Schmitz Karate kann
se hingen dann om Finsterbredd
mem Kopp en der Toilett
die Tütenüggel looßen no
die aal Frau Schmitz en Rauh


